Ikalabing-anim na Oras

Mula 8 NU hanggang 9 NU

Ibinalik muli si Hesus kay Pilato at kinampihan pa si Barrabas.  

Ang paghahagupit.
Aking pinarusahang Hesus, ang aking abang puso ay sinusundan Ka sa gitna ng mga pagkabahala at mga paghihirap, at sa pagkakita sa Iyong dinamtan bilang isang taong baliw, nakikilala kung sino Ka – Walang Hanggang Karunungan, na nagbibigay ng kaisipan sa lahat – ako’y nahibang, at sinabi ko:  “Paano mangyayari iyon!  Si Hesus – baliw?  Si Hesus – isang salarin?  Parang hindi pa sapat iyon, kinampihan pa si Barrabas!”

Hesus ko, Kabanalang walang kapantay, nasa harapan Ka na ni Pilato.  Sa pagkakita sa Iyong lubhang nalupig, dinamtan bilang isang taong baliw, na kahit si Herodes ay hindi Ka hinatulan, lalo siyang nagalit sa mga Hudyo, at lalong naniniwala sa Iyong kawlang-sala, at na hindi Ka niya dapat hatulan.  Subalit, ninanais pang bigyan ng kauting kasiyahan ang mga Hudyo, halos upang palamigin ang kanilang matinding pagkamuhi, ang kanilang matinding galit, ang kanilang pagkapoot, at ang kanilang marubdob na uhaw sa Iyong Dugo, ay inaalok Ka, kasama si Barrabas, para piliin nila.  Subalit sumigaw ang mga Hudyo:  “Hindi namin ibig makalaya si Hesus, kundi si Barrabas!” 

At si Pilato, hindi malaman ang gagawin para patahimikin sila, ay hinatulan Kang hagupitin.

Hesus ko, tinanggihan – ang aking puso’y nadudurog na Makita, na habang inaabala ng mga Hudyo ang kanilang sarili sa Iyo upang mamatay Ka, sa halip, inaala Mo sa loob ng Iyong Sarili, iniisip ang tungkol sa pagbibigay ng Buhay sa lahat.  At habang nakikinig ako nang mabuti, narinig kong sinasabi Mo:  “Banal na Ama, masdan Mo ang Iyong Anak, dinamtan bilang isang taong baliw.  Nawa’y mabayaran nito sa harap Mo ang kabaliwan ng mga nilalang na nahulog sa kasalanan.  Nawa’y ang puting damit na ito’y maging parang isang pananggalang sa harap Mo para sa mga kaluluwang dinadamtan ang kanilang sarili ng kahapis-hapis na damit ng kasalanan.  Nakikita Mo ba, O Ama, ang kanilang matinding pagkamuhi, ang kanilang matinding galit, ang kanilang pagkapoot sa Akin, na halos mawala nila ang liwanag ng katwiran, dahil sa uhaw sa Aking Dugo?  At ibig Kong pagbayaran ang lahat ng matinding pagkamuhi, mga paghihiganti, ng galit, ng mga pagpatay sa tao, at tamuhin ang liwanag ng katwiran para sa lahat sa pamamagitan ng pagsamo.

Masdan Mo akong muli, Aking Ama, magkakaroon pa ba ng mas matinding panlilibak?  Kinampihan pa nila ang pinakamatinding salarin kaysa sa Akin.  At ibig Kong pagbayaran ang lahat ng ginagawa nilang mga pagkatig.  Ah, ang buong daigdig ay puno ng mga pagkatig:  ang iba’y kumakampi sa isang nakasusuklam na kapakanan kaysa Atin; ang iba’y sa mga karangalan; ang iba’y sa mga karangyaan; ang iba’y sa mga kasiyahan; ang iba’y sa kanilang sariling mga pagkapit, ang iba’y sa mga pitagan, ang iba’y sa mga katakawan, at kahit sa kasalanan.  Ang lahat ng nilalang ay buong pagkakaisang kumatig kahit sa isang maliit na bagay kaysa sa Atin.  At handa Akong tanggapin na kampihan nila si Barrabas kaysa Akin, upang pagbayaran ang mga pagkampi na ginagawa ng mga nilalang laban sa Atin.”

Hesus ko, nadarama kong ako’y naghihingalo dahil sa pagdadalamhati at kaguluhan sa pagkakita sa Iyong dakilang Pag-ibig sa gitna ng napakaraming paghihirap, at ang kabayanihan ng Iyong mga kabutihang-asal sa gitna ng napakaraming paghihirap at mga pangungutya.  Ang Iyong mga salita at pagbabayad-puri ay umaalingawngaw sa aking abang puso katulad  ng maraming sugat, at sa aking pagdurusa, inuulit ko ang Iyong mga panalangin at ang Iyong mga pagbabayad-puri.  Kahit sa isang saglit, hindi ko ibig na kumalag sa Iyo, kung hindi, ang maraming bagay na ginagawa Mo ay makakakawala sa akin.  At ngayon, ano ang nakikita ko?  Dinala Ka ng mga kawal sa isang haligi upang Ika’y hagupitin.  Mahal ko, susundan Kita; at Ikaw, tingnan Mo ako sa pamamagitan ng Iyong mapagmahal na titig, at ibigay Mo sa akin ang lakas na makaparoon sa Iyong masakit at walang-awang pagpatay.
Hinagupit sa Hesus.

Aking pinakadalisay na Hesus, malapit Ka na sa haligi.  Galit na galit, kinalagan Ka ng mga kawal upang igapos Ka sa haliging iyon.  Subalit hindi pa sapat ito – hinubad sa Iyo ang Iyong mga damit upang walang-awang patayin ang Iyong Kabanal-banalang Katawan.  Mahal ko, aking Buhay, ako’y hihimatayin sa pagkakita sa Iyong walang kadamit-damit.  Nanginig Ka mula ulo hanggang paa, at ang Iyong Kabanal-banalang Mukha ay namula-mula ng dalisay na kahinhinan.  Ang Iyong pagkalito, ang Iyong pagkapagod, ay gayon na hindi makayang manatiling nakatayo, mabubuwal Ka na sa paanan ng haligi, subalit inalalayan Ka ng mga kawal – hindi upang tulungan Ka, kundi upang igapos Ka; at hindi nila hinayaang Ika’y mabuwal. 

Kinuha na nila ngayon ang mga lubid at iginapos ang Iyong mga bisig na napakahigpit, na namaga agad ang mga iyon, at pumuslit ang dugo sa mga dulo ng Iyong mga daliri.  Pagkatapos, mula sa argolya ng haligi, pinalupot nila ang mga lubid at mga kadena sa Iyong Kabanal-banalang Katauhan, sa ibaba hanggang sa Iyong mga paa, at upang lundagan Ka Nila, iginapos Ka nang napakahigpit sa haligi na ni hindi Ka makagalaw.

Aking hubad na Hesus, hayaan Mong ibuhos ko ang aking sarili, kung hindi, hindi ako makapagpapatuloy na makita Kang nagdurusa nang labis.  Paano ito mangyayari?  Ikaw na dinamtan ang lahat ng nilikhang bagay – ang araw ng liwanag, ang kalangitan ng mga bituin, ang mga halaman ng mga dahon, ang mga ibon ng mga balahibo – Ikaw, hubad?  Anong kabastusan!  Subalit ang aking mapagmahal na Hesus, sa pamamagitan ng liwanag na ipinadala Niya mula sa Kanyang mga mata, ay sinabi sa akin:  “Tumahimik ka, O anak – dapat Akong hubaran upang magbayad para sa maraming hinuhubad sa kanilang sarili ang bawat kahinhinan, ang kalinisan at ang kamusmusan, na hinubad sa kanilang sarili ang bawat kabutihan at kabutihang-asal, at ang Aking Grasya, dinadamtan ang kanilang sarili ng bawat kahayupan, at nabubuhay na parang hayop.  Sa pamamagitan ng Aking dalisay na pamumula, ibig Kong magbayad para sa maraming panlilinlang, mga luho at makahayop na mga kasiyahan.  Kaya, pansinin ang lahat ng Aking ginagawa; dumalangin at magbayad kasama Ko, at papanatagin ang loob ng iyong sarili.”

Hinagupit na Hesus, ang Iyong Pag-ibig ay kumikilos mula sa isang kalabisan hanggang sa susunod.  Nakikita ko na ang tagabitay ay kinuha ang mga lubid, at binubog Ka nang walang awa, hanggang mapasa ang buo Mong Kabanal-banalang Katawan.  Ang kanilang kalupitan, ang kanilang matinding galit sa pambubugbog sa Iyo ay gayon na sila’y hapo na.  Subalit dalawa pa ang himalili sa kanilang lugar; kumuha sila ng matitinik na mga pamalo, at hinampas Ka nila nang labis, na hindi nagtagal, mga ilog ng Dugo ang nagsimulang dumaloy mula sa Iyong Kabanal-banalang Katawan.  Pagkatapos, hinagupit Ka nilang muli, nagkaroon ng mga uka, pinupunuan iyon ng mga sugat.  Ngunit hindi pa ito ang lahat; dalawa pa ang pumalit, at may kadenang na bakal na may kawit sa dulo, pinagpatuloy nila ang napakasakit na pagpatay.  Sa mga unang hampas, ang laman na iyon, hinagupit at sugatan, ay lalong nalaslas at nalaglag sa lupa, nagkapira-piraso.  Lumabas ang mga buto, dumaloy ang Dugo – labis na nabuo ng isang lawa ng Dugo sa paligid ng haligi.

Hesus ko, aking hinubarang Pag-ibig, habang Ika’y nasa ilalim ng lubhang pagkagalit ng mga hagupit, kumakapit ako sa Iyong mga paa, upang makibahagi sa Iyong mga paghihirap at lubos na mabalutan ng Iyong Pinakamamahaling Dugo.  Subalit ang bawat hagupit na tinatanggap Mo ay isang sugat sa aking puso; higit pa, yayamang sa aking pakikinig, napansin ko ang Iyong mga taghoy.  Subalit hindi narinig ang mga iyon, sapagkat nakabibingi sa buong kapaligiran ang lubhang pagkagalit ng mga hagupit.  At sa mga taghoy na ito, sinabi Mo:  “Ang lahat sa inyong umiibig sa Akin, halikayo at pag-aralan ang kabayanihan ng tunay na pag-ibig!  Halikayo at basa-basain sa Aking Dugo ang uhaw ng inyong mga pagkahumaling, ang inyong uhaw sa maraming ambisyon, sa mga kalanguhan at mga kasiyahan, sa mga napakaraming pagbibigay ng hilig sa laman!  Sa Aking Dugong ito, matatagpuan ninyo ang lunas sa lahat ng inyong kasamaan.”

Patuloy na sinasabi ng Iyong mga panaghoy:  “Masdan Mo Ako, O Ama, lubos na sugatan sa ilalim ng mga lubhang pagkagalit na ito ng mga hagupit.  Subalit hindi pa ito sapat; ibig Kong buuin ang napakaraming sugat sa Aking Katawan upang bigyang ng sapat na lugar ang lahat ng kaluluwa sa loob ng Langit ng Aking Pagkatao, sa gayong paraan upang buuin ang kanilang kaligtasan sa Aking loob, at pagkatapos, dumaan sila sa Langit ng Pagka-Diyos.  Aking Ama, nawa’y ang bawat hampas ng hagupit na mga ito’y magbayad sa harapan Mo para sa bawat uri ng kasalanan – isa-isa.  At habang tinatamaan Ako ng mga ito, pawalang-sala ng mga ito ang mga gumagawa ng mga iyon.  Nawa’y tamaan ng hamapas na mga ito ang mga puso ng mga nilalang, at kausapin sila tungkol sa Aking Pag-ibig, hanggang sa dakong pilitin silang sumuko sa Akin.” 

At habang sinasabi Mo ito, ang Iyong Pag-ibig ay napakalaki, bagama’t matindi ang paghihirap, na halos udyukan Mo ang mga tagabitay na bubugin Ka pa nang higit.  Hesus Ko, hinubaran ng Iyong sariling laman, dinudurog ako ng Iyong Pag-ibig – nadarama kong ako’y nababaliw.  Hindi napapagal ang Iyong Pag-ibig, samantalang ang mga tagabitay ay nahahapo at hindi makapagpatuloy sa masakit na pagpatay sa Iyo.

Pinutol na nila ang mga lubid, at Ikaw, naghihingalo, ay bumagsak sa Iyong sariling Dugo.  At sa pagkakita ng Iyong mga gutay-gutay na laman, nadama Mong parang namamatay sa dalamhati, sapagkat sa nalaslas na mga piraso ng laman, nakikita Mo ang napapahamak na mga kaluluwa.  At ang Iyong hapis ay gayon, na Ika’y humingal sa Iyong sariling Dugo.

Hesus ko, hayaan Mong kunin Kita sa aking mga bisig, upang pasiglahin Ka nang bahagya sa pamamagitan ng aking pag-ibig.  Hinahalikan Kita at sa pamamagitan ng aking halik, ikinukulong ko sa Iyo ang lahat ng kaluluwa, para walang mapahamak, at Ikaw – basbasan Mo ako.

Mga pagninilay at mga pagsasanay:

Mula ika-8 hanggang ika-9, hinubaran si Hesus at isinailalim sa malupit na paghahagupit.  At tayo – tanggal ba sa atin ang lahat ng bagay?  Si Hesus ay iginapos sa haligi.  Hinahayaan ba natin ang ating sariling maigapos ng pag-ibig?  Si Hesus ay iginapos sa haligi, samantalang idinadagdag natin ang ating sariling mga lubid sa pamamagitan ng ating mga kasalanan at mga pagkapit, at kung minsan kahit sa mga bagay na di-mahalaga o mabuti sa sarili, hindi masiyahan sa mga lubid na pinanggapos ng mga Hudyo kay Hesus.  Samantala, sa Kanyang nagmamakaawang titig, tinatawagan tayo ni Hesus na kalagan Siya.  Hindi ba natin nakikita na sa titig na iyon, mayroon ding isang pagsisi sa atin, yayamang may bahagi rin tayo sa paggapos sa Kanya?  Upang paginhawahin ang naghirap na si Hesus, dapat alisin muna natin ang ating mga kadena, upang maalis natin ang mga kadena ng ibang nilalang.  Madalas, ang maliliit na mga kadenang ito ay walang iba kundi ang maliliit ng mga pagkapit natin sa ating sariling kalooban, sa ating pag-ibig sa sarili na may bahagyang galit; sa ating maliliit na mga karangyaan, na binubuo ang isang tirintas, ay masakit na iginagapos ang mapagmahal na si Hesus.

Kung minsan, napukaw ng pag-ibig sa ating abang kaluluwa, ibig ni Hesus mismo na alisin sa atin ang mga kadenang ito, upang hindi natin ulitin ang masakit na paggapos sa Kanya.  Ah, kapag tayo’y tumangis dahil ayaw nating maigapos na nag-iisang kasama ni Hesus, nalulumbay, pinipilit natin si Hesus na layuan tayo.

Habang nagdurusa Siya, ang ating labis na pinarusahang si Hesus ay nagbabayad sa lahat ng kasalanang laban sa kalinisan.  At tayo – malinis ba ang ating isip, ang ating titig, mga salita, mga pagmamahal, upang hindi dagdagan pa ang mga hampas sa walang-salang Katawang iyon?  Lagi ba tayong nakagapos kay Hesus, upang maging handang ipagtanggol Siya kapag hinampas Siya ng mga nilalang sa pamamagitan ng kanilang mga pagkakasala?

Aking nakagapos na Hesus, nawa’y maging akin ang Iyong mga kadena, upang lagi Kitang madama sa aking loob at lagi Mong madama ako sa Iyong loob.

